
 

 

REPUBLIKA E SHQIPËRISË 

KOLEGJI ZGJEDHOR GJYQËSOR 

TIRANË 

Nr.25 Regj.Them.                        Nr.25 VENDIMI 

Datë Rregj.26.05.2023              Datë 30.05.2023 

V E N D I M 

“NË EMËR TË REPUBLIKËS” 

     Kolegji Zgjedhor Gjyqësor i mbledhur pranë Gjykatës Administrative të Apelit Tiranë me trup 

gjykues të përbërë nga: 

     Gjyqtare: Manjola XHAXHO    (Relatore) 

     Gjyqtare: Edlira PETRI             (Anëtare) 

     Gjyqtare: Esmeralda XHILI     (Anëtare) 

     Gjyqtare: Marsela DERVISHI (Anëtare) 

     Gjyqtare: Emona MUÇI           (Anëtare) 

 

   asistuar nga sekretare gjyqësore Ermelinda Nuraj, më datë 30.05.2023, në seancë gjyqësore me 

dyer të hapura, mori në shqyrtim çështjen me nr.25 Akti datë 26.05.2023 që i përket: 

 

PADITËS: Partia “Lëvizja e Legalitetit”, përfaqësuar nga Shpëtim Axhani, 

kryetar i saj, me adresë rruga “Muhamet Gjollesha”, Tiranë. 

 

I PADITUR: Komisioni Qendror i Zgjedhjeve, përfaqësuar nga Ina Osmanaj 

dhe Erdal Mema, pajisur me Autorizim nr.5643 prot., datë 

30.05.2023. 

 

OBJEKTI:   Shfuqizim i vendimit nr. 125, datë 23.05.2023 marrë nga KAS sipas 

të cilit rrëzon kërkesën ankimore të PLL dhe lë në fuqi vendim 

nr.325, datë 17.05.2023 të KZAZ nr.19 Bashkia Dibër. 

 

BAZA LIGJORE:  Ligji nr. 10019, datë 29.12.2008 “Kodi Zgjedhor i Republikës së 

Shqipërisë”; (i ndryshuar), neni138/4 i tij. 

 Në përfundim të gjykimit, Kolegji Zgjedhor pasi dëgjoi palën paditëse që kërkoi pranimin 

e padisë dhe detyrimin e palës së paditur që pas kryerjes së hetimit administrativ të numërojë votat 

e qendrës së votimit nr. 1100 dhe t’ia shtojë rezultatit përfundimtar të zgjedhjeve të zonës 

zgjedhore; palën e paditur që kërkoi rrëzimin e padisë, si dhe mori në shqyrtim provat dhe analizoi 

ligjin; 

VËREN:  

 

1. Pala paditëse, Partia Lëvizja e Legalitetit (PLL) i është drejtuar Kolegjit Zgjedhor, me padinë 

me objektin e cituar më lart në pjesën hyrëse të vendimit dhe konkretisht “Shfuqizim i vendimit 

nr.125, datë 23.05.2023 marrë nga KAS sipas të cilit rrëzon kërkesën ankimore të PLL dhe lë në 

fuqi vendim nr 325, datë 17.05.2023 të KZAZ nr 19 Bashkia Dibër. 

 

2. Kolegji Zgjedhor vë në dukje se Presidenti i Republikës së Shqipërisë, me Dekretin nr. 13864, 

datë 24.10.2022, ka caktuar datën 14 maj 2023, si datë e zhvillimit të zgjedhjeve për organet e 

qeverisjes vendore. Pala paditëse, Partia Lëvizja e Legalitetit është parti politike e regjistruar si 

subjekt zgjedhor pranë Komisionit Qëndror të Zgjedhjeve, për zgjedhjet për organet e qeverisjes 

vendore të datës 14 Maj 2023. Ky subjekt zgjedhor ka marrë pjesë në zgjedhjet vendore për 

këshillat bashkiak dhe konkretisht në Qarkun Dibër.  

 

3. Në përfundim të procesit të votimit Komisioni Zonal i Administrimit Zgjedhor (KZAZ) nr. 19, 

Bashkia Dibër me vendimin nr. 325, datë 17.05.2023, ka miratuar tabelën përmbledhëse të 

rezultateve për zgjedhjet e Këshillit Bashkiak Dibër. Kundër këtij vendimi ka paraqitur kërkesë 

ankimore nr. 65, pranë Komisionit të Ankimeve dhe Sanksioneve (KAS) subjekti zgjedhor PLL, 

përmes të cilës ka kundërshtuar vendimin nr. 325, datë 17.05.2023 të KZAZ nr.19 në lidhje me 

vlerësimin si të parregullt të kutisë së votave të Qendrës së Votimit nr. 1100 dhe mosnumërimit të 

saj për shkak se është konstatuar e dëmtuar vula e sigurisë gjatë transportit në KZAZ  nr. 19. 

 

4. KAS, pasi mori në shqyrtim kërkesën ankimore në seancë gjyqësore datë 23.05.2023 vendosi 

me vendimin nr. 125, datë 23.05.2023 bazuar në nenet 143, pika 1, shkronja “d” të ligjit nr. 10019, 

datë 29.12.2008, “Kodi Zgjedhor i Republikës së Shqipërisë”, të ndryshuar: 

1. Rrëzimin e kërkesës ankimore nr.65, datë 20.05.2023 të depozituar nga subjekti zgjedhor 

“Partia Lëvizja e Legalitetit”. 

2. Lënien në fuqi të vendimit nr. 325, datë 17.05.2023 të KZAZ nr. 19, bashkia Dibër “Për 

miratimin e Tabelës Përmbledhëse të rezultateve për zgjedhjet e këshillit bashkiak Dibër”. 

3. Ngarkohet administrata e KQZ-së me njoftimin e këtij vendimi palëve në mungesë dhe me 

zbatimin e tij. 

4. Ky vendim hyn në fuqi menjëherë dhe publikohet në faqen zyrtare të Komisionit Qendror të 

Zgjedhjeve. 

5. Bazuar në pikën 1 të nenit 145 të Kodit Zgjedhor mund të bëhet ankim kundër këtij vendimi në 

Kolegjin Zgjedhor Gjyqësor pranë Gjykatës Administrative të Apelit, brenda 5 ditëve nga shpallja 

e tij, sipas përcaktimit të pikës 2 të nenit 152 të Kodit Zgjedhor. 

 

6.  KAS ka argumentuar në vendimin e mësipërm se procedura e votimit dhe ajo e numërimit të 

votave janë procedura transparente dhe të dokumentuara në çdo hap dhe Kodi Zgjedhor është 

kujdesur që ato të zhvillohen në sytë e përfaqësuesve të subjekteve, vëzhguesve të pavarur dhe të 

publikut, si dhe çdo problem, parregullsi apo shkelje e ligjit të dokumentohet në procesverbalet tip 

dhe librat e protokollit të komisioneve përkatëse, si dhe të filmohet nga kamerat mbikëqyrëse të 

procesit, me qëllim që të shërbejë si provë materiale në proceset eventuale për kundërshtimin e 

rezultatit apo të zgjedhjeve në tërësi. Sipas KAS dokumentacioni që prodhohet nga administrata 

zgjedhore gjatë zbatimit të procedurave të votimit dhe të numërimit të votave bën pjesë në radhën 

e parë dhe kryesore të provave ku mund të mbështeten kërkesat ankimore me objekt ndryshimin e 

Tabelës Përmbledhëse të Rezultatit të Zonës Zgjedhore ose/dhe pavlefshmërinë e rezultatit në një 

apo disa qendra votimi. Subjektet zgjedhore kanë akses mbi këtë dokumentacion, në disa raste 

disponojnë ipso lege kopje të tij. Nga ana tjetër, Kodi Zgjedhor u njeh palëve edhe të drejtën për 

të vënë në lëvizje KQZ-në për marrjen e provave “për të vërtetuar faktet, në rast se nuk ka qenë e 

mundur që këto prova të siguroheshin paraprakisht prej tyre, duke paraqitur njëkohësisht edhe 

arsyetpërse nuk ka qenë i mundur sigurimi i tyre”. Sipas KAS, pika 1, e nenit 82 të K.Pr.A saktëson 

se: “në procedurat administrative, të filluara me kërkesë të palës që inicion procedurën, barra e 

provës për faktet e pretenduara bie mbi këtë palë, pavarësisht nga detyrimi i organit publik për të 

vënë në dispozicion të palëve provat e zotëruaraprej tij”. Këtë detyrim e vendos edhe Kodi 

Zgjedhor nëpërmjet shkronjës “b” të pikës 1, të nenit136, kur u kërkon palëve “të tregojnë faktet 

dhe provat, mbi të cilat mbështesin pretendimet etyre”. KAS argumenton më tej se Kodi Zgjedhor 

kërkon në mënyrë të shprehur që pretendimet të jenë të mbështetura në prova, sepse Kodi kërkon 

që t’i presë rrugën e suksesit kërkimeve të pathemelta ose me ves. Kjo do të thotë, se Kodi kërkon 

që raporti midis pretendimit dhe provës të jetë i drejtpërdrejtë, thënë ndryshe, prova duhet të 

shërbejë për të mbështetur drejtpërdrejtë pretendimin. Pika 4 e nenit 136 të Kodit Zgjedhor 

saktëson, se “KQZ-ja mund të refuzojë kërkesën e ankuesit apo të palës së interesuar për marrjen 

e provave, sipas shkronjës “c” të pikës 1 dhe pikës 2 të këtij neni,vetëm nëse vlerëson se prova 

nuk shërben për të vërtetuar faktet e pretenduara”. Nga ana tjetër, kjo do të thotë se në raportin 

midis provës dhe pretendimit, prova vjen e para. Provat ekzistojnë përpara pretendimit, nuk 

krijohen për shkak të tij. Sipas KAS në respekt të dispozitave për barrën e provës ishte detyrim i 

ankuesit që të kërkonte deklarimin si të rregullt të kutisë, pasi të provonte se për shkak të rrethanave 

të faktit, nuk ka qenë i mundur cënimi i integritetit të saj, pavarësisht nga dëmtimi i vulës së 

sigurisë. Sipas KAS ankuesi as e ngriti këtë pretendim, as e provoi dot atë. KAS argumenton se 

dokumentacioni zgjedhor i marrë në shqyrtim prej tij nuk përmban element të cilët mund të çojnë 

në kokluzionin se integriteti i kutisë nuk ka qenë e mundur të cënohet. Sipas KAS dëmtimi i vulës 

së sigurisë që mbyll folenë e kutisë së votimit, krijon akses të plotë për nxjerrjen nga kutia të 

fletëve të votimit apo për futjen në kuti të fletëve të tjera dhe kjo situatë nuk jep asnjë siguri për 

integritetin e kutisë pas dëmtimit. Në këto kushte, KAS ka rrëzuar ankimin pasi kutia e votave 

është e parregullt sipas nenit 113 të Kodit Zgjedhor dhe votat në përmbajtje të saj nuk duhet të 

numërohen dhe vlerësohen me votat e tjera. 

 

6. Pala paditëse ka paraqitur ankim në Kolegjin Zgjedhor brenda afatit ligjor sipas nenit 145 të 

Kodit Zgjedhor duke parashtruar se vendimi i mësipërm i KAS është i pabazuar në ligj dhe në 

prova duke pretenduar se: 

a) Vendimi është dhënë pa u bërë asnjë hetim administrativ, që bie ndesh me nenin 138 pika 4 të 

Kodit Zgjedhor, sipas të cilit: Kur objekt ankese janë kutitë e votimit të konstatuara "KUTI TË 

PARREGULLTA" nga KZAZ-ja sipas nenit 115, KQZ është e detyruar të kryej hetim administrativ 

gjatë shqyrtimit të ankesës për atë zonë zgjedhore sipas nenit 124 të këtij kodi. 

b) KAS duhet të hapte kutinë e votave dhe ti numëronte ato, pasi ndikonin në rezultatin zgjedhor, 

pasi për 7 vota pala paditëse do të kishte një anëtar të dytë në Këshillin Bashkiak. 

 

7. Në këto kushte pala paditëse përmes përfaqësuesit të saj, kërkoi që të urdhërohet KAS të bëjë 

numërimin e votave që gjenden në kutinë e Qendrës së Votimit nr. 1100 dhe të përfshihet rezultati 

i kutisë së Qendrës së Votimit nr 1100 në tabelën përmbledhese të rezultateve zgjedhore për KZAZ 

nr. 19, Qarku Dibër. 

 

8. Pala e paditur, Komisioni Qendror i Zgjedhjeve, përmes përfaqësuesve të saj pretendoi se kutia 

e votave e qëndrës së votimti nr. 1100, ka qenë e dëmtuar sipas procesverbalit përkatës të KZAZ 

dhe është konstatuar si e tillë edhe në seancë ku është kqyrur nga KAS. Sipas palës së paditur ka 

qenë e  këputur vula e 5-të që mbulonte kapakun e kutisë dhe për pasojë bënte të mundshme hapjen 

e saj. Sipas përfaqësuesve të KQZ-së kjo ka qenë e mjaftueshme për të konsideruar kutinë e votave 

të qendër së votimit nr. 1100 të parregullt dhe për të vendosur që nuk duhej të numërohej.  

 

Vlerësimi i Kolegjit  

9. Kolegji vë në dukje se sipas nenit 115 pika 1 të Kodit Zgjedhor, pas përfundimit të votimit, 

KZAZ realizon marrjen në dorëzim nga grupi përkatës të kutive të votimit me fletë votimi dhe të 

kutive me materialet e votimit.  Sipas pikës 3 të nenit 155 të Kodit Zgjedhor nëse grupi i marrjes 

në dorëzim të kutive të votimit me fletët e votimit dhe të kutisë me materialet e votimit, konstaton: 

a) se mungojnë ose janë këputur një ose më shumë vula me kode sigurie;  b) vendosjen e vulave 

me kode sigurie është bërë në mënyrë të tillë që lejon hapësira midis trupit të kutisë dhe kapakut 

të saj; c) se kutia ka në trupin ose në kapakun e saj thyerje ose çarje që lejojnë futjen apo nxjerrjen 

e fletëve të votimit ose materialit tjetër të votimit; ose ç) se kutia është e llojit, formës ose 

përmasave të ndryshme nga ato të përcaktuara nga KQZ-ja; atëherë grupi i marrjes në dorëzim 

informon menjëherë për parregullsinë në KZAZ-në dhe i kërkon asaj që kutia të shënohet “KUTI 

E PARREGULLT”. KZAZ-ja verifikon menjëherë parregullsinë dhe vendos, sipas pikës 4 të këtij 

neni. Parregullsia e konstatuar shënohet në Procesverbalin e Marrjes në Dorëzim dhe në Librin e 

Protokollit të Mbledhjeve të KZAZ-së.  Ndërkohë pika 4 e nenit 115 të Kodit Zgjedhor parashikon 

ndër të tjera se në rastet kur për një qendër votimi, gjatë marrjes në dorëzim të kutive nga grupet 

e marrjes në dorëzim për kutitë me fletët e votimit, konstatohet parregullsi, për njërën nga kutitë 

me fletët e votimit, atëherë ajo kuti vlerësohet si “KUTI E PARREGULLT” dhe dërgohet në këndin 

e kutive të parregullta.  Kutitë e votimit të përcaktuara si “KUTI E PARREGULLT” në asnjë rast 

dhe për asnjë arsye nuk hapen nga KZAZ-ja dhe as nuk i kalojnë Grupit të Numërimit. Ato 

dërgohen së bashku me kutinë e materialeve të votimit në KQZ për nevoja të hetimit administrativ, 

sipas nenit 136 dhe nenit 138 pika 4 të këtij Kodi. Ndërkohë neni 138 pika 4 e Kodit Zgjedhor 

parashikon se: Kur objekt i ankimit janë kutitë e votimit, të konstatuara si “KUTI TË 

PARREGULLTA” nga KZAZ-ja, sipas nenit 115 të këtij Kodi, KQZ-ja është e detyruar të kryejë 

hetim administrativ gjatë shqyrtimit të ankesës për atë zonë zgjedhore, sipas nenit 124 të këtij 

Kodi. Hetimi nuk kufizohet vetëm në këqyrjen nga jashtë të kutisë, duke vlerësuar në tërësi faktet 

dhe rrethanat që kanë çuar në konstatimin e kutisë si “KUTI E PARREGULLT”, por edhe nëse 

këto parregullsi kanë ndikuar në materialin zgjedhor. Nëse KQZ-ja, kryesisht ose me kërkesë të 

subjektit zgjedhor, shprehet me vendim se janë kuti të rregullta, KQZ-ja kryen numërimin fillestar 

të votave në këto kuti. Votimi në qendrat e votimit, kutia/kutitë e të cilave janë konstatuar si “KUTI 

TË PARREGULLTA”, sipas nenit 115 të këtij Kodi dhe për të cilat nuk është bërë ankim, sipas 

nenit 124, konsiderohet i pavlefshëm. 

 

10. Në rastin objekt gjykimi sipas procesverbalit përkatës të KZAZ nr. 19, datë 14.05.2023 ka 

rezultuar se kutia e qendrës së votimit nr. 1100 është e dëmtuar. Kjo kuti e votave nuk është 

numëruar, pasi është konsideruar e parregullt. Pala paditëse subjekti zgjedhor ka paraqitur ankim 

në KAS sipas nenit 124 të Kodit Zgjedhor. Në kuptim të nenit 136 KAS ka detyrimin të bëjë hetim 

administrativ për të verifikuar pretendimet e palës ankuese. Në rastin objekt gjykimi hetimi  

administrativ është kufizuar në vlerësimin e rrethanave nëse kutia e votimit është apo jo e rregullt. 

Konkretisht nga hetimi administrativ, siç u sqarua edhe në gjykim, ka rezultuar se  vula  e pestë që 

mbyll kapakun e kutisë së votave ka qenë e këputur. Ky dëmtim bën të mundur hapjen e kutisë së 

votave dhe ndërhyrje në të. Kjo cenueshmëri e kutisë së votimit është konstatuar me të drejtë nga 

KAS e tillë, që në kuptim të  nenit 155 pika 3 gërma “a” e Kodit Zgjedhor, i sipërcituar, e bën 

kutinë e votimit të parregullt. Sipas nenit 138 pika 4 e Kodit Zgjedhor, kutia e votimit që është e 

parregullt nuk numërohet. Sa më sipër hetimi i kryer nga KAS që përveç procesverbalit për 

dëmtimin e kutisë së votave ka këqyrur dhe kutinë e votimit është i plotë dhe i pakundërshtueshëm 

nga pala paditëse.  

 

11. Kolegji Zgjedhor vë në dukje se pretendimi i palës paditëse se hetimi administrativ i KAS nuk 

është kryer i plotë, sipas nenit 138 pika 4 e Kodit Zgjedhor,  pasi nuk është hetuar ndikimi që kanë 

votat në kutinë e qendrës së votimit nr. 1100, në rezultatin e zgjedhjeve për Këshillin Bashkiak, 

nuk është i bazuar në ligjin zgjedhor. Konkretisht sipas nenit 124 të Kodit Zgjedhor subjektet 

zgjedhore mund të kundërshtojnë rezultatin (e votimit) në tabelën përmbledhëse të zonës zgjedhore 

duke kërkuar ndryshimin e tabelës ose/dhe pavlefshmërinë e rezultatit në një apo disa qendra 

votimi sipas nenit 160 të Kodit Zgjedhor. Pala paditëse kërkon ndryshimin e rezultatit të tabelës 

përmbledhëse të zonës zgjedhore duke u konsideruar e rregullt kutia e votave të qendrës së votimit 

nr.1100, kur ajo është e parregullt dhe për pasojë nuk mund të numërohet dhe të ndryshojë rezultati 

i tabelës përmbledhëse të zonës zgjedhore.   

 

12. Ndërkohë sa i takon pavlefshmërisë së votimit në qendrën e votimit, Kodi Zgjedhor në nenin  

160 pika 1 gërma “a”  të Kodit Zgjedhor parashikon se zgjedhjet shpallen të pavlefshme në një apo 

më shumë qendra votimit në rast se kanë ndodhur shkelje të ligjit, të cilat kanë cënuar rëndë 

procesin zgjedhor ose kur tërësia e shkeljeve të ligjit, sipas kësaj shkronje, të ndodhura në ato 

qendra votimi mund të ketë cënuar procesin zgjedhor në një masë të tillë, që mund të ketë ndikuar 

në ndarjen e mandateve në zonën zgjedhore. Sipas nenit 161 pika 1 të Kodit Zgjedhor pas 

përfundimit të procesit të ankimit, jo më vonë se 3 ditë nga nxjerja e rezultatit të zonës zgjedhore, 

KQZ-ja shpall të pavlefshme dhe urdhëron përsëritjen e zgjedhjeve në të gjithë zonën zgjedhore, 

kur pavlefshmëria e shpallur në një ose disa qendra votimi sipas nenit 160 të këtij Kodi ndikon në 

ndarjen e mandateve në zonën zgjedhore ose në shkallë vendi. Sipas pikës  5 të këtij neni përsëritja 

e zgjedhjeve urdhërohet në të njëjtin vendim të KQZ-së, që i shpall ato të pavlefshme. Zgjedhje për 

këshillat e qeverisjes vendore nuk përsëriten.  

 

13. Sa më sipër, KZAZ dhe KAS në përputhje me ligjin, kur kanë konstatuar se kutia e qendrës së 

votimit nr. 1100 ka qenë e parregullt nuk kanë numëruar fletët e votimit. Në këto kushte rezultati 

i tabelës përmbledhëse të rezultatit të zonës zgjedhore nuk mund të ndryshohet duke u numëruar 

kutia e qendrës së votimit nr. 1100, siç pretendon pala paditëse. Nga ana tjetër pretendimi se 

numërimi i fletëve të votimit të kësaj qendre do të çonte në ndryshimin e rezultatit të mandatit për 

këshillat bashkiak, duke përfituar mandatin një kandidat i palës paditëse PLL, ka të bëjë me 

pretendime për pavlefshmërinë e zgjedhjeve në qendrën e votimit. Kjo vë në diskutim mundësinë 

e përsëritjes së  zgjedhjeve në zonën zgjedhore nr. 19 për këshillin bashkiak sipas nenit 160 pika 

1 dhe 161 pika 1 e Kodit Zgjedhor. Kolegji Zgjedhor vlerëson se një pretendim i tillë, për 

pavlefshmëri të zgjedhjeve dhe përsëritjen e tyre, është i pabazuar në ligj, sa kohë që sipas nenit 

161 pika 5 të Kodit Zgjedhor, zgjedhjet për këshillat bashkiak nuk përsëriten. 

 

14. Sa më sipër Kolegji Zgjedhor e gjen padinë të pabazuar në ligj dhe prova dhe si të tillë e rrëzon 

atë.  

PËR KËTO ARSYE 

 

     Kolegji Zgjedhor Gjyqësor, bazuar në nenet 158, 159 të Kodit Zgjedhor të Republikës së 

Shqipërisë, 

V E N D O S I : 

- Rrëzimin e padisë. 

- Shpenzimet gjyqësore siç janë bërë. 

- Ky vendim është i formës së prerë dhe ndaj tij nuk lejohet ankim. 

- U shpall sot në Tiranë, më datë 30.05.2023. 

 

   Gjyqtare              Gjyqtare                   Gjyqtare              Gjyqtare               Gjyqtare 

Emona Muçi      Esmeralda Xhili       Marsela Dervishi           Edlira Petri       Manjola Xhaxho 

 

 

 

 

 


